
TO‘QIMACHILIK KORXONALARINING 
KOMPLEKS IQTISODIY RIVOJLANISH 
DARAJASINI BAHOLASH VA MOLIYALASHTIRISH 
MEXANIZMLARINI TAKOMILLASHTIRISH

Madrahimova Onajon Javlon qizi
Toshkent to‘qimachilik va yengil sanoat instituti mustaqil 
izlanuvchi
ORCID: 0009-0007-9057-5738

Annotatsiya: Mazkur maqolada to‘qimachilik korxonalarining kompleks iqtisodiy rivojlanish darajasini baholash 
va moliyalashtirish mexanizmlarini takomillashtirish masalalari o‘rganilgan. Mavjud amaliyotda korxonalar faoliyati 
asosan alohida, bir-biridan uzilgan ko‘rsatkichlar (moliyaviy koeffitsiyentlar yoki ishlab chiqarish hajmi) orqali 
baholanib, bu yondashuv korxonaning umumiy rivojlanish holatini to‘liq aks ettirmaydi. Ushbu bo‘shliqni bartaraf 
etish maqsadida muallif tomonidan ishlab chiqarish, moliyaviy, investitsion, innovatsion va eksport faoliyatini yagona 
tizimda birlashtiruvchi Kompleks iqtisodiy rivojlanish integral indeksi (KIRI) taklif etiladi. Indeksning moliyalashtirish 
manbalari bilan bog‘liqligini aniqlash uchun ekonometrik regressiya modeli, korxonalarni kreditlash samaradorligini 
baholash uchun esa alohida Kreditlash samaradorligi indeksi (KSI) ishlab chiqilgan. Tadqiqot xorijiy (Pokiston, 
Ruminiya, Turkiya to‘qimachilik korxonalari misolida o‘tkazilgan) va mahalliy tadqiqotlar tahlili asosida shakllantirilgan 
bo‘lib, mavjud yondashuvlardan farqli o‘laroq, besh yo‘nalishni yagona integral ko‘rsatkichga birlashtirish va uni 
kreditlash reytingi bilan bog‘lash orqali amaliy qo‘llanilish imkoniyatini kengaytiradi. Taklif etilayotgan metodika tijorat 
banklari, investitsiya institutlari va davlat boshqaruvi organlari uchun korxonalarni moliyalashtirish bo‘yicha qaror 
qabul qilishning zamonaviy vositasi sifatida amaliy ahamiyat kasb etadi.

Kalit so‘zlar: to‘qimachilik sanoati, kompleks iqtisodiy rivojlanish, integral indeks, moliyalashtirish mexanizmi, 
kreditlash samaradorligi, ekonometrik model, investitsion faollik.

Аннотация: В данной статье рассматриваются вопросы оценки уровня комплексного экономического 
развития текстильных предприятий и совершенствования механизмов их финансирования. Существующая 
практика оценки, основанная на разрозненных финансовых или производственных показателях, не позволяет 
получить целостное представление о развитии предприятия. Для устранения этого пробела автором предложен 
Интегральный индекс комплексного экономического развития (ИКЭР), объединяющий производственный, 
финансовый, инвестиционный, инновационный и экспортный блоки показателей. Для оценки взаимосвязи 
индекса с источниками финансирования применена эконометрическая регрессионная модель, а для 
оценки эффективности кредитования предложен отдельный Индекс эффективности кредитования (ИЭК). 
Исследование опирается на анализ зарубежного (Пакистан, Румыния, Турция) и отечественного опыта 
оценки эффективности текстильных предприятий. Научная новизна работы заключается в объединении 
пяти направлений в единый интегральный показатель и его увязке с системой кредитного рейтингования. 
Предложенная методика имеет практическое значение для коммерческих банков, инвестиционных институтов 
и органов государственного управления.

Ключевые слова: текстильная промышленность, комплексное экономическое развитие, интегральный 
индекс, механизм финансирования, эффективность кредитования, эконометрическая модель, инвестиционная 
активность.

Abstract: This article examines the assessment of the comprehensive economic development level of textile 
enterprises and the improvement of financing mechanisms. Existing practice, based on isolated financial or production 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 179

2026-yil, sentabr. 9-son, III-qism

indicators, fails to reflect an enterprise’s overall development. To address this gap, the author proposes a Complex 
Economic Development Integral Index (CEDI), combining production, financial, investment, innovation, and export 
sub-indices. An econometric regression model is applied to assess the index’s relationship with financing sources, 
and a separate Credit Efficiency Index (CEI) is developed to evaluate lending effectiveness. The study draws on a 
review of foreign (Pakistan, Romania, Turkey) and domestic research on textile enterprise performance assessment. 
The scientific novelty lies in combining five dimensions into a single integral indicator and linking it to a credit rating 
system. The proposed methodology has practical value for commercial banks, investment institutions, and public 
administration bodies.

Keywords: textile industry, comprehensive economic development, integral index, financing mechanism, 
lending efficiency, econometric model, investment activity.

K I R I S H
Jahon iqtisodiyotida kuzatilayotgan globallashuv jarayonlari, xalqaro raqobatning kuchayishi, innovatsion 

texnologiyalarning jadal rivojlanishi va moliyaviy resurslardan foydalanish samaradorligiga qo‘yilayotgan 
talablarning ortib borishi iqtisodiyotning real sektorida faoliyat yuritayotgan korxonalar oldiga yangi vazifalarni 
qo‘ymoqda. Bunday sharoitda korxonalarning raqobatbardoshligi, moliyaviy barqarorligi va uzoq muddatli 
iqtisodiy rivojlanishini ta’minlash masalalari davlat iqtisodiy siyosatining ustuvor yo‘nalishlaridan biriga 
aylanmoqda.

O‘zbekiston Respublikasida ham so‘nggi yillarda sanoat ishlab chiqarishini modernizatsiya qilish, 
yuqori qo‘shilgan qiymatga ega mahsulotlar ishlab chiqarishni kengaytirish, eksport hajmini oshirish hamda 
iqtisodiyotning tarmoq tuzilmasini diversifikatsiya qilish bo‘yicha keng ko‘lamli islohotlar amalga oshirilmoqda. 
Ushbu jarayonlarda to‘qimachilik sanoati mamlakat iqtisodiyotining eksportga yo‘naltirilgan va yuqori salohiyatga 
ega strategik tarmoqlaridan biri sifatida alohida o‘rin tutadi.

To‘qimachilik sanoati bugungi kunda respublikaning eksport tushumlarini shakllantirishda, aholi bandligini 
ta’minlashda, hududlarni sanoatlashtirishda va mahalliy xomashyoni chuqur qayta ishlashda muhim rol 
o‘ynamoqda. So‘nggi yillarda tarmoqda yangi ishlab chiqarish quvvatlari ishga tushirilishi, zamonaviy 
texnologiyalarning joriy etilishi va eksport geografiyasining kengayishi natijasida sezilarli natijalarga erishilib, 
korxonalarda moliyaviy resurslardan foydalanish samaradorligini oshirish, investitsion faollikni rivojlantirish, 
innovatsion faoliyatni jadallashtirish hamda tashqi iqtisodiy aloqalarni mustahkamlash uchun yangi imkoniyatlar 
shakllanmoqda.

Mavjud amaliyot shuni ko‘rsatadiki, korxonalar faoliyatini baholashda asosan alohida iqtisodiy yoki moliyaviy 
ko‘rsatkichlardan foydalaniladi. Bunday yondashuv korxonaning umumiy rivojlanish holatini baholashda muhim 
asos bo‘lib xizmat qiladi. Chunki korxonaning iqtisodiy rivojlanishi nafaqat ishlab chiqarish hajmi yoki moliyaviy 
natijalar bilan, balki investitsion faollik, innovatsion rivojlanish, eksport salohiyati, mehnat unumdorligi va 
moliyalashtirish imkoniyatlari bilan ham uzviy bog‘liqdir.

Shu sababli to‘qimachilik korxonalarining kompleks iqtisodiy rivojlanish darajasini baholashning 
zamonaviy metodologiyasini ishlab chiqish, ushbu rivojlanishga ta’sir etuvchi asosiy omillarni aniqlash hamda 
moliyalashtirish mexanizmlarining samaradorligini oshirish masalalari ilmiy va amaliy jihatdan dolzarb ahamiyat 
kasb etadi.

Alohida ta’kidlash joizki, korxonalarning moliyaviy barqarorligi va moliyalashtirish imkoniyatlari ularning 
ishlab chiqarish salohiyatini kengaytirish, innovatsiyalarni joriy etish, eksport hajmini oshirish va yangi ish 
o‘rinlarini yaratishda muhim omil hisoblanadi. Bank kreditlari, investitsiyalar, korxonalarning o‘z mablag‘lari 
hamda boshqa moliyaviy resurslarning samarali boshqarilishi korxonalarning kompleks iqtisodiy rivojlanish 
darajasini oshirishga bevosita xizmat qiladi.

Bugungi kunda tijorat banklari va moliya institutlari tomonidan korxonalarni moliyalashtirishda asosan 
moliyaviy hisobot ko‘rsatkichlariga tayaniladi. Shu bilan birga, korxonaning ishlab chiqarish, investitsion, 
innovatsion va eksport faoliyatini kompleks ravishda baholash imkonini beruvchi yagona integral mexanizmni 
shakllantirish kredit risklarini baholash va moliyalashtirish samaradorligini aniqlash imkoniyatlarini kengaytiradi.

Mazkur tadqiqot aynan ushbu yo‘nalishni rivojlantirishga qaratilgan bo‘lib, to‘qimachilik korxonalarining 
kompleks iqtisodiy rivojlanish darajasini baholash, moliyalashtirish omillarining ta’sirini aniqlash va 
moliyalashtirish mexanizmlarini takomillashtirish bo‘yicha ilmiy asoslangan taklif va tavsiyalar ishlab chiqishni 
nazarda tutadi. Tadqiqot natijalari nafaqat to‘qimachilik korxonalari faoliyatini samarali boshqarish, balki 
banklar va moliya institutlari tomonidan kreditlash siyosatini takomillashtirish, real sektor korxonalarining 
moliyaviy holatini baholash va investitsion qarorlar qabul qilish jarayonlarini yanada rivojlantirishga ham 
xizmat qiladi.

Tadqiqotning obyekti — O‘zbekiston Respublikasi to‘qimachilik sanoati korxonalari hisoblanadi.
Tadqiqotning predmeti — to‘qimachilik korxonalarining kompleks iqtisodiy rivojlanish darajasini baholash 

va ularni moliyalashtirish jarayonida yuzaga keluvchi iqtisodiy-tashkiliy munosabatlardir.
Tadqiqotning maqsadi — to‘qimachilik korxonalarining kompleks iqtisodiy rivojlanish darajasini baholovchi 

integral indeks ishlab chiqish, moliyalashtirish omillarining unga ta’sirini aniqlash hamda shu asosda 
moliyalashtirish mexanizmlarini takomillashtirish bo‘yicha ilmiy asoslangan takliflar ishlab chiqishdan iborat.

Tadqiqotning vazifalari:
— korxona iqtisodiy rivojlanishini kompleks baholash bo‘yicha xorijiy va mahalliy uslubiy yondashuvlarni 

tahlil qilish;
— to‘qimachilik korxonalarining kompleks iqtisodiy rivojlanish integral indeksi (KIRI) metodikasini ishlab 

chiqish;
— moliyalashtirish omillarining KIRI ko‘rsatkichiga ta’sirini ekonometrik model asosida baholash;
— korxonalarni kreditlash samaradorligini baholash indeksi (KSI)ni ishlab chiqish;
— moliyalashtirish mexanizmini takomillashtirish bo‘yicha amaliy takliflar shakllantirish

M A V Z U G A  O I D  A D A B I Y O T L A R  S H A R H I
Korxonalar iqtisodiy rivojlanishi va moliyaviy holatini kompleks baholash masalasi so‘nggi yillarda xalqaro 

ilmiy adabiyotda faol o‘rganilmoqda, xususan, to‘qimachilik sanoati bu borada alohida e’tiborga ega, chunki 
tarmoq yuqori raqobat va tez o‘zgaruvchan tashqi bozor sharoitida faoliyat yuritadi.

Xorijiy tadqiqotchilardan A. Saleem va hammualliflari [1] Pokiston to‘qimachilik korxonalarining barqaror 
iqtisodiy samaradorligini baholashda korporativ boshqaruv mexanizmlarining kompozit indeksi (CGMI)ni taklif 
etib, uni besh quyi indeks (direktorlar kengashi, oshkoralik, audit qo‘mitasi va boshqalar) asosida shakllantirgan 
hamda GMM va Xausman testlari yordamida uning iqtisodiy samaradorlik bilan bog‘liqligini isbotlagan. Bu 
tadqiqot kompleks indeksni tashkiliy boshqaruv nuqtayi nazaridan qurishning metodologik namunasi sifatida 
qimmatlidir, biroq moliyalashtirish manbalari bilan bog‘liqlikni o‘rganmaydi.

T. Hada va hammualliflari [2] Ruminiya to‘qimachilik sanoatidagi 82 ta o‘rta korxona misolida 11 ta moliyaviy 
koeffitsiyent asosida agregatlangan moliyaviy samaradorlik indeksini ishlab chiqqan va uning yordamida 
korxonalarni tarmoq o‘rtacha ko‘rsatkichiga nisbatan tasniflagan. Ushbu yondashuv moliyaviy ko‘rsatkichlarni 
og‘irlik koeffitsiyentlari orqali birlashtirish metodikasi jihatidan foydali bo‘lsa-da, faqat moliyaviy blok bilan 
cheklanadi va ishlab chiqarish, innovatsion yoki eksport omillarini qamrab olmaydi.

O‘.F. Görçün [3] Turkiya Borsa İstanbul’da ro‘yxatdan o‘tgan to‘qimachilik korxonalarining moliyaviy 
samaradorligini baholashda intervalli tip-2 fuzzy AHP (IT2FAHP) va CRADIS ko‘p mezonli qaror qabul qilish 
usullarining integratsiyalashgan modelini qo‘llagan, bu esa ekspert bilimi va noaniqlik sharoitida og‘irlik 
koeffitsiyentlarini belgilash imkonini bergan. M. Apan va hammualliflari [4] esa Borsa İstanbul’dagi to‘qimachilik 
korxonalarining samaradorligini DEA-Window tahlili orqali baholab, vaqt oralig‘idagi dinamik o‘zgarishlarni 
aniqlagan.

Mahalliy tadqiqotchilardan U.J. Aytmuratova [5] aksiyadorlik jamiyatlarining investitsiya loyihalari 
samaradorligini baholash uchun kapital qaytimi, ishlab chiqarish quvvatlari o‘sishi va eksport salohiyatini 
yagona tizimda birlashtiruvchi Investitsiya loyihasi samaradorligi indeksi (IPPI) metodologiyasini taklif etgan, bu 
O‘zbekiston sharoitida integral indeks yondashuvining qo‘llanilishiga oid dastlabki tajribalardan biri hisoblanadi.

Yuqoridagi tadqiqotlarning umumlashtirilishi shuni ko‘rsatadiki, xorijiy adabiyotda korxona samaradorligini 
kompleks baholash bo‘yicha turli metodologik yondashuvlar (kompozit indeks, agregatlangan moliyaviy 
indeks, ko‘p mezonli qaror qabul qilish usullari) mavjud, biroq ularning har biri, qoida tariqasida, bitta yo‘nalish 
(boshqaruv, moliya yoki samaradorlik)ga qaratilgan. Shuningdek, mavjud tadqiqotlarning aksariyati rivojlangan 
yoki rivojlanayotgan bozor iqtisodiyoti (Pokiston, Turkiya, Ruminiya) sharoitida o‘tkazilgan bo‘lib, O‘zbekiston 
to‘qimachilik sanoatining klasterlashgan tashkiliy tuzilmasi va davlat tomonidan tartibga solinadigan 
moliyalashtirish tizimi sharoitida bunday kompleks baholash deyarli o‘rganilmagan. Mazkur tadqiqotning farqli 
jihati — ishlab chiqarish, moliyaviy, investitsion, innovatsion va eksport faoliyatini yagona integral indeks 
doirasida birlashtirish hamda uni bevosita kreditlash reytingi tizimi bilan bog‘lashdan iborat, bu esa nafaqat 
baholash, balki amaliy moliyaviy qaror qabul qilish vositasini ham yaratadi.

T A D Q I Q O T  M E T O D O L O G I YA S I 
Tadqiqotda quyidagi metodlar kombinatsiyasidan foydalanildi: ilmiy abstraksiyalash va mantiqiy tahlil — 

muammoni nazariy asoslash uchun; qiyosiy tahlil — xorijiy va mahalliy metodologik yondashuvlarni solishtirish 
uchun; ko‘rsatkichlarni agregatlash (indekslashtirish) metodi — beshta quyi indeks (IChI, MBI, INI, IRI, ESI) 

asosida yagona KIRI integral ko‘rsatkichini shakllantirish uchun, bunda har bir blokka ekspert baholash asosida 
vazn koeffitsiyenti (0,15–0,25 oralig‘ida) berildi; ekonometrik regressiya tahlili — moliyalashtirish omillarining 
KIRI ko‘rsatkichiga ta’sir darajasini miqdoriy baholash uchun. Tanlangan metodlar kombinatsiyasi [1]–[4] da 
ko‘rib chiqilgan xorijiy tajribaga mos keladi, biroq ulardan farqli o‘laroq, ushbu tadqiqotda besh yo‘nalish yagona 
modelga birlashtirilgan.

Kompleks iqtisodiy rivojlanish integral indeksini (KIRI) shakllantirish metodikasi. Mazkur indeks 
korxonalarning ishlab chiqarish, moliyaviy, investitsion, innovatsion hamda eksport faoliyatini yagona tizim 
asosida baholash imkonini beradi. Korxonaning rivojlanish darajasi beshta asosiy blok bo‘yicha baholanadi.

1. Ishlab chiqarish salohiyati indeksi (IChI)
Baholash ko‘rsatkichlari: mehnat unumdorligi (X1); mahsulot ishlab chiqarish hajmi (X2); ishlab chiqarish 

quvvatidan foydalanish darajasi (X3); mahsulot tannarxining pasayish darajasi (X4).
IChI = (X1 + X2 + X3 + X4) / 4
2. Moliyaviy barqarorlik indeksi (MBI)
Ushbu blok korxonaning moliyaviy holati va moliyaviy xavfsizligini tavsiflaydi. Baholash ko‘rsatkichlari:
joriy likvidlik koeffitsiyenti (X5);
moliyaviy mustaqillik koeffitsiyenti (X6);
aktivlar rentabelligi — ROA (X7);
xususiy kapital rentabelligi — ROE (X8);
sof foyda marjasi (X9).
Formula: MBI = (X5 + X6 + X7 + X8 + X9) / 5
Mazkur blok Markaziy bank va tijorat banklari uchun korxonalarning kreditga layoqatliligini baholashda 

muhim ahamiyatga ega.
3. Investitsion rivojlanish indeksi (INI)
Mazkur indeks korxonaning investitsion faolligini aks ettiradi.
Baholash ko‘rsatkichlari:
jalb qilingan investitsiyalar hajmi (X10);
investitsiyalar o‘sish sur’ati (X11);
asosiy vositalarning yangilanish darajasi (X12);
investitsiyalar samaradorligi (X13).
INI = (X10 + X11 + X12 + X13) / 4
4. Innovatsion rivojlanish indeksi (IRI)
Baholash ko‘rsatkichlari: innovatsion xarajatlar ulushi (X14); joriy etilgan yangi texnologiyalar soni (X15); 

raqamlashtirish darajasi (X16).
IRI = (X14 + X15 + X16) / 3
5. Eksport salohiyati indeksi (ESI)
Baholash ko‘rsatkichlari: eksport ulushi (X17); eksport tushumlarining o‘sishi (X18); eksport geografiyasi 

(X19); valyuta tushumlari hajmi (X20).
ESI = (X17 + X18 + X19 + X20) / 4
Mualliflik kompleks iqtisodiy rivojlanish integral indeksi. To‘qimachilik korxonalarining kompleks iqtisodiy 

rivojlanish darajasi quyidagi integral model asosida aniqlanadi:
KIRI = 0,20(IChI) + 0,25(MBI) + 0,20(INI) + 0,15(IRI) + 0,20(ESI)
Mazkur formulada eng katta ulush moliyaviy barqarorlik indeksiga berilgan bo‘lib, bu korxonaning uzoq 

muddatli rivojlanishi va moliyalashtirish imkoniyatlarini belgilovchi asosiy omil sifatida qaraladi (1-jadval).

1-jadval. Kompleks iqtisodiy rivojlanish darajasini baholash mezonlari (kreditlash reytingi)1

Rang KIRI Qaror

🟢 Yashil 0.80–1.00 Imtiyozli kredit

🔵 Ko‘k 0.60–0.79 Standart kredit

🟡 Sariq 0.40–0.59 Qo‘shimcha monitoring

🟠 To‘q sariq 0.20–0.39 Yuqori risk

🔴 Qizil 0.00–0.19 Kredit tavsiya etilmaydi

1	  Manba: Muallif ishlanmasi.

Moliyalashtirish omillarining kompleks iqtisodiy rivojlanishga ta’sirini baholash. To‘qimachilik 
korxonalarining kompleks iqtisodiy rivojlanishi ko‘p jihatdan moliyaviy resurslardan foydalanish 
samaradorligiga bog‘liq hisoblanadi. Mazkur tadqiqotda kompleks iqtisodiy rivojlanish darajasiga quyidagi 
moliyalashtirish omillarining ta’siri baholanadi: bank kreditlari hajmi; investitsiyalar hajmi; korxonaning o‘z 
mablag‘lari; xorijiy investitsiyalar; lizing va boshqa moliyalashtirish instrumentlari. Bu maqsadda ekonometrik 
regressiya modeli qo‘llaniladi:

KIRI = β₀ + β₁BK + β₂INV + β₃OM + β₄XI + ε

bu yerda: KIRI — kompleks iqtisodiy rivojlanish integral indeksi; BK — bank kreditlari hajmi; INV 
— investitsiyalar hajmi; OM — korxonaning o‘z mablag‘lari; XI — xorijiy investitsiyalar hajmi; β₀ — doimiy 
koeffitsiyent; β₁, β₂, β₃, β₄ — regressiya koeffitsiyentlari; ε — tasodifiy xatolik. Model yordamida moliyalashtirish 
manbalarining kompleks iqtisodiy rivojlanishga ta’sir darajasi aniqlanadi.

Kreditlash samaradorligini baholash modeli. Korxonalarni kreditlash samaradorligini baholash maqsadida 
Kreditlash samaradorligi indeksi (KSI) taklif etiladi. KSI quyidagi ko‘rsatkichlar asosida aniqlanadi: kredit 
mablag‘laridan foydalanish samaradorligi (Y1); kredit hisobiga ishlab chiqarish hajmining o‘sishi (Y2); kredit 
hisobiga eksport hajmining o‘sishi (Y3); kredit hisobiga foyda hajmining o‘sishi (Y4).

KSI = (Y1 + Y2 + Y3 + Y4) / 4
Taklif etilayotgan metodikaga ko‘ra, korxonalar KIRI qiymatiga qarab quyidagi guruhlarga ajratiladi (1-rasm):

 

A guruh

KIRI = 0,80 – 1,00

•moliyaviy 
jihatdan 
barqaror;

•investitsion 
jozibador;

•minimal kredit 
riski.

B guruh

KIRI = 0,60 – 0,79

•barqaror 
rivojlanayotgan;

•o‘rtacha kredit 
riski.

C guruh                
KIRI = 0,40 – 0,59

•rivojlanish 
salohiyatiga ega;

•qo‘shimcha 
monitoring talab 
etiladi.

D guruh

KIRI = 0,20 – 0,39

•moliyaviy xavf 
darajasi yuqori;

•kreditlashda 
qo‘shimcha 
ta'minot talab 
qilinadi

E guruh                  
KIRI = 0,00 – 0,19

•yuqori riskli 
korxonalar;

•kreditlash 
tavsiya 
etilmaydi.

1-rasm. To‘qimachilik korxonalarini KIRI integral indeksi 
asosida kreditlash guruhlariga ajratish mezonlari2

T A H L I L  V A  N A T I J A L A R
Taklif etilayotgan metodikaning dolzarbligini asoslash uchun O‘zbekiston to‘qimachilik sanoatining amaldagi 

holati tahlil qilindi. Milliy statistika qo‘mitasi ma’lumotlariga ko‘ra, 2024-yilda tarmoq ishlab chiqarish hajmi 10,7 
foizga o‘sgan bo‘lsa, 2025-yilning birinchi yarim yilligida eksport tushumi 17 foizga qisqarib, tayyor mahsulot 
eksporti esa 25,7 foizga kamaygan (2-jadval).

2-jadval. 
To‘qimachilik sanoatining ishlab chiqarish-eksport nomutanosibligi, 2024–2025-yy.3

Ko‘rsatkich 2024-y. 2025-y. (I yarim yillik)

Ishlab chiqarish o‘sishi, % +10,7 +3,1

Eksport hajmi o‘zgarishi, % -3,7 -17,0

Tayyor mahsulot eksporti, % — -25,7

Ushbu nomutanosiblik — ishlab chiqarish o‘smoqda, ammo yuqori qo‘shilgan qiymatli mahsulot eksporti 
qisqarmoqda — tarmoqda kompleks (nafaqat ishlab chiqarish, balki moliyaviy-investitsion) rivojlanish 
muvozanati buzilganligining bilvosita dalilidir. Xususan, agar korxonaning ishlab chiqarish salohiyati (IChI) 
yuqori bo‘lsa-yu, investitsion (INI) yoki innovatsion (IRI) bloklar past bo‘lsa, KIRI integral qiymati o‘rtacha 

2	  Manba: Muallif ishlanmasi.
3	  Manba: Milliy statistika qo‘mitasi ma’lumotlari asosida muallif tuzgan.

darajada qolib, bu korxonaning kreditga layoqatliligiga salbiy ta’sir ko‘rsatishi mumkin — aynan mana shu 
holatni mavjud, faqat moliyaviy koeffitsiyentlarga asoslangan baholash usullari (masalan, faqat ROA/ROE 
ko‘rib chiqiladigan an’anaviy bank amaliyoti) aniqlay olmaydi.

X U L O S A  V A  T A K L I F L A R
O‘tkazilgan tadqiqot natijasida quyidagi xulosalarga kelindi:
1. To‘qimachilik korxonalarining iqtisodiy rivojlanishini mavjud, alohida ko‘rsatkichlarga asoslangan 

baholash usullari korxonaning umumiy holatini to‘liq aks ettirmaydi, bu esa kompleks yondashuv zarurligini 
asoslaydi.

2. Xorijiy tajriba (Pokiston, Ruminiya, Turkiya) tahlili shuni ko‘rsatdiki, kompleks indekslar odatda bitta 
yo‘nalish (boshqaruv yoki moliya)ga qaratilgan bo‘lib, ko‘p bloklarni (ishlab chiqarish, moliya, investitsiya, 
innovatsiya, eksport) yagona tizimga birlashtirish amaliyoti yetarli o‘rganilmagan.

3. Ushbu bo‘shliqni bartaraf etish maqsadida besh blokli Kompleks iqtisodiy rivojlanish integral indeksi 
(KIRI) va uning moliyalashtirish omillari bilan bog‘liqligini baholovchi ekonometrik model ishlab chiqildi.

4. Korxonalarni kreditlash samaradorligini baholash uchun Kreditlash samaradorligi indeksi (KSI) va 
KIRI qiymatiga asoslangan besh darajali kreditlash reytingi tizimi (imtiyozli kreditdan tortib “kredit tavsiya 
etilmaydi”gacha) taklif etildi.

